
				এই পাতাটির মুদ্রণ সংশোধন করা প্রয়োজন। 
VOC 8 ঐতিহাসিক চিত্ৰ ।
একটি স্মরণীয় যুগ। ভারতবর্ষে তখন মোগল শাসনকাল। আকবরের উদারনীতি দ্বারা ভারতের বহুরাজ্যে যে বিরাট সাম্রাজ্যের সুদৃঢ় ভিত্তিমূল প্রতিষ্ঠিত হইয়াছিল, তাহাই তাহার পুত্ৰ জাহাঙ্গীর এবং পৌত্র সাহজাহানের যুদ্ধকৌশলে ক্ৰমেই প্ৰবল ও সুবিস্তৃত হইতেছিল। জাহাঙ্গীর উচ্ছঙ্খল হইলেও, তাহার শাসনে রাজ্যবৃদ্ধি না হউক, রাজ্যাংশও হস্তচু্যত হয় নাই। জাহাঙ্গীরের দেহত্যাগ, সাহজাহানের রাজ্যলাভ ও শিবাজীর জন্মগ্রহণ একই বৎসরে হইয়াছিল। ( ১৬২৭ )। সাহজাহান অত্যন্ত বিলাসী ও আড়ম্বর প্রিয় ছিলেন ; কিন্তু তিনি শাসনকাৰ্য্যে এত সুদক্ষতার পরিচয় দিয়াছিলেন যে, সুকীৰ্ত্তিরাজি রক্ষার জন্য তিনি অজস্র অর্থ ব্যয় করিলেও রাজভাণ্ডার অর্থশূন্য হয় নাই। আকবরের সময় হইতেই মোগলকেশরীর লোলুপদৃষ্টি দাক্ষিণাত্যের প্রতি নিপতিত হয়। কিন্তু তিনি কাৰ্য্যতঃ কিছুই করিতে পারেন নাই ; সাহজাহান পুনরায় চেষ্টা করিয়া কতকাংশ মাত্র অধিকার করেন ; প্ৰকৃত প্ৰস্তাবে সাহজাহানের পুত্র আওরঙ্গজেবই দাক্ষিণাত্যের অধিকাংশ বিজয় করিতে সমর্থ হন । সাহজাহানের সময় মহারাষ্ট্র-শিশু শিবাজী শিরোত্তালন করেন বটে, কিন্তু আওরঙ্গজেবের রাজত্বকালেই তাহার বীৰ্য্যবিত্তা ও কীৰ্ত্তিকলাপ প্ৰকাশিত হয় । সাহজাহানের রাজত্বের শেষাংশ এবং আওরঙ্গজেবের রাজত্বের অধিকাংশ অর্থাৎ সপ্তদশ শতাব্দীর শেষাৰ্দ্ধ জগতের ইতিহাসে একটি ঘটনাপূর্ণ এবং সমস্যাপূর্ণ সময়।
ইংলণ্ডের ইতিহাসেও এই সময় একটি ভীষণ যুগ । মহাবীর ক্রমওয়েল ইংলণ্ডাধিপতি প্ৰথম চার্লসকে রাজ্যচু্যত ও নিহত করিয়া স্বকীয় তত্ত্বাবধানে এক নূতন শাসনপ্রণালী প্ৰবৰ্ত্তিত করেন। কিন্তু যখন কালের করে শীঘ্রই সে মহাত্মার বিলয় হইল, তখন অল্পদিন মধ্যেই সে নববিধান বিলুপ্ত হইল এবং ভ্ৰষ্টচরিত্র দ্বিতীয় চালাসের হস্তে পুনরায় রাজ্যভার ন্যস্ত হইল। রাজার হস্ত হইতে শাসনভার কাড়িয়া লইয়া সুবিধা না হওয়াতে যখন পুনরায় রাজার হাতে তাহা প্ৰত্যৰ্পিত হইল, তখন রাজা স্বতঃই যথেচ্ছাচারী হইয়া পড়িলেন। তখন অরাজকতা, উদামত, ও নৈতিক অবনতির প্রবলতরঙ্গ প্রবাহিত হইয়া সমগ্র ইংরাজভূখণ্ড পরিপ্লাবিত করিল। এইরূপে ইংলণ্ড যখন প্ৰমোদবিলাসে,

